
Štrpci
Na željezničkoj stanici Štrpci, koja se nalazi 
na teritoriji Bosne i Hercegovine i kroz koju 
saobraćaju vozovi na relaciji Beograd – 
Bar, 27. februara 1993. godine zaustavljen 
je voz pod brojem 671 Jugoslovenske 
željeznice, iz kojeg su uniformisana lica pod 
komandom Milana Lukića izvela 20 lica. 
Lica su kamionom prebačena do fiskulturne 
sale Osnovne škole u Prelovu u blizini 
Višegrada, da bi nakon premlaćivanja i 
mučenja bili prebačeni u selo Mušići, takođe 
u blizini Višegrada, gdje su svi do jednoga 
ubijeni. Među žrtvama je bilo 18 Bošnjaka, 
jedan Hrvat i jedna nepoznata osoba. Do 
danas su pronađeni posmrtni ostaci samo 
četvorice njih, dok se ostali i dalje vode kao 
nestali.

Za ratni zločin protiv civilnog stanovništva 
u slučaju „Štrpci“ su do sada odgovarali 
Nebojša Ranisavljević, koji je pred Višim 
sudom u Bijelom Polju osuđen na kaznu 
zatvora u trajanju od petnaest godina i 
Mićo Jovičić, koji je pred Sudom Bosne i 
Hercegovine priznao krivicu i osuđen na 
kaznu zatvora u trajanju od pet godina. Pred 
Sudom Bosne i Hercegovine i Višim sudom 

u Beogradu u toku su suđenja za ukupno 15 
osumnjičenih za ratni zločin u slučaju „Štrpci“. 
Tužilaštvo Bosne i Hercegovine je sredinom 
decembra 2019. godine podiglo optužnicu 
protiv Milana Lukića za ovaj ratni zločin. Lukić, 
vođa paravojne jedinice „Osvetnici“  osuđen je 
pred Međunarodnim krivičnim sudom za bivšu 
Jugoslaviju (MKSJ/ ICTY) na doživotnu kaznu 
zatvora za zločine nad bošnjačkim civilima na 
području Višegrada (Bosna i Hercegovina) i 
okoline, ali ne i za ratni zločin u slučaju „Štrpci“.

U Bijelom Polju je 2016. godine podignut 
spomenik žrtvama zločina u Štrpcima.  Svake 
godine se u ovom gradu, ali i u Podgorici održava 
pomen za žrtve ovog zločina polaganjem 
cvijeća na spomenik u Bijelom Polju, kao i na 
spomenik civilnim žrtvama ratova na prostoru 
bivše SFRJ 1991-2001. godine u Podgorici.


